
Inatsisartunut ilaasortaq,  
Knud Mathiassen, attaviitsoq 
Maani/  
  
  
 

§ 37. naapertorlugu apeqquteqaammut akissut  
 

Inatsisartut suleriaasissaanni § 37 imm. 1 naapertorlugu Kuummiut Kangerluani 

nipisanniarneq pillugu Naalakkersuisunut apeqquteqarsimavutit. Apeqqut 

suliassaqarfigisannit akineqartussanngorlugu innersuunneqarpoq. 

1. Naalakkersuisut Tunumi Kuummiut Kangerluani nipisaqalersimanersoq 

ilisimanerpaat? 

Aalisarnermut Piniarnermullu Naalakkersuisoqarfimmi (APN) 2023-mi Tunumit 

suliniummik qinnuteqaammik tigusaqartoqarpoq, tassani aalisartoq Aningaasanut 

inatsimmi konto 50.01.20-miit, aalisarnermik ineriartortitsinerit pillugit immikkoortitanit, 

Kuummiut eqqaani nipisanniarnermik misileraanissaminut nipisanut qassutinut 

amoorummillu tapiiffigineqarnissaminik kissaateqarpoq. Taamaalillutik Tunumi 

Kuummiut Kangerluani nipisaqarsinnaagunartoq Naalakkersuisut ilisimalerpaat. 

Tamannali nassuitsumik ilisimanneqanngilaq.   

2. Naalakkersuisulli tamatuminnga ilisimasaqarpata taava taamatut nipisat 

nipisallu suaat takkummata Naalakkersuisut arlaannik pilersaaruteqarpat? 

Naalakkersuisut nipisanut qassutinik amoorummillu pisinissanut aningaasaliipput 

taavalu aalisartoq 2024-mi misiliiumaartoq naatsorsuutigalugu. Aalisartoq atortunik 

atuisimanini pillugu APN-imut nalunaaruteqartussaatitaavoq. Qanoq 

iliuuseqartoqaqqinnginnerani nalunaarutisiassaq taanna APN-imit utaqqimaarneqarpoq.  

3. Tassunga tunngatillugu Naalakkersuisut Kuummiuni Arctic Prime 

Fisheries ApS-imik nipisat suaannik tunisisarnissaq pillugu 

suleqateqarnissaq eqqarsaatigisimavaat? 

Naalakkersuisut suliffeqarfimmik namminersortumik ingerlatsinermut 

akuliuttussaanngillat. Tunumi nipisanniartoqarsinnaasoq paasinarsippat suaat 

tunineqarsinnaaniassammata APN-imi tamanna pisortatigoortumik inissinneqarnissaa 

qulakkeerniarneqarpoq, kisianni Arctic Prime Fisheries-imi arlaannik kissaateqarunik 

namminneq aalajangiiffiginiarpaat. Suliffeqarfillu nipisat suaannik tigooqqaanissamut 

soqutiginnissinnaallutik oqarput.  

4. Naalakkersuisut Tasiilap eqqaani tamatumalu eqqaani nunaqarfinni 

misileraalluni aalisartoqalernissaanik suliniuteqarpat? 

Naalakkersuisut 2023-mi Tunumi sinerissap qanittuini aalisakkanik assigiinngiiaartunik 

misileraalluni aalisartoqarsinnaaneranik periarfissiipput.   

Nipisanut qassutinik amoorummillu pisinissamut aningaasaliinerup saniatigut 

Kulusummi saarullinnik misileraalluni aalisarnissanut bundgarninik aalisaatinillu imminut 

isumagisunik pisinissanut aningaasaliissuteqartoqarpoq. Tasiilami qaleralinnik 

saarullinnillu misileraalluni aalisarnissanut aalisaatinik imminut isumagisunik 

ningittakkanillu pisinissanut aningaasaliisoqarpoq. Kingullermik Kuummiunut saattuanik 

nataarnanillu misileraalluni aalisarnissanut pullatinik aalisaatinillu imminut isumagisunik 

pisinissanut aningaasaliisoqarsimavoq.   

 

Inussiarnersumik inuulluaqqusillunga 

 

Karl Tobiassen 

Aalisarnermut Piniarnermullu Naalakkersuisoq 


